
 
 
    VENDIM I PJESSHËM   
 

 
Data e marrjes së vendimit: 16 korrik 2008  
 
Lënda nr. 09/08 
 
Ollga LAJOVIQ 
 
Kundër  
 
UNMIK-ut   
 
 
 
Paneli këshillimor për të drejtat e njeriut, në seancën e mbajtur më 16 korrik 2008, në praninë 
e anëtarëve të tij vijues: 
 
z. Marek NOWICKI, kryesues  
z. Paul LEMMANS 
znj. Snezhana BOTUSHAROVA-DOICHEVA 
 
Z. John RYAN, zyrtar ekzekutiv  
 
Pas marrjes në konsideratë të ankesës së lartpërmendur, të parashtruar në përputhje me 
nenin 1.2 të Rregullores së UNMIK-ut nr. 2006/12 për themelimin e Panelit këshillimor për të 
drejtat e njeriut, të datës 23 mars 2006, 
 
Pas shqyrtimit të saj, vendos si në vijim: 
 
 
I. FAKTET  
 
1. Pala ankuese ka lindur në vitin 1923.   
 
2. Ajo është pronare e patundshmërisë në Gjurakoc (Terazije). Përveç tokës, prona e 
patundshme përbëhej edhe prej shtëpisë së banimit të ndërtuar me material të fortë (133 m2) 
dhe prej objekteve përcjellëse që kanë shërbyer për udhëheqjen me punët e shtëpisë (që 
mbulonin një sipërfaqe prej 141 m2). Ajo ka jetuar aty së bashku me familjen e vet. Për shkaqe 
të sigurisë, ajo dhe familja e saj e lëshuan pronën e tyre rreth datës 18 qershor 1999. Ata 
kanë shkuar në brendi të Serbisë, ku ankuesja ende banon. Në dhjetor të vitit 2002, ankuesja 
ka marrë vesh se pjesa më e madhe e pronës së saj është demoluar, rrëzuar dhe plaçkitur. 
Ajo nuk e di se kush e ka bërë këtë. Më 17 mars 2008, është shkatërruar edhe i vetmi objekt i 
mbetur, gjegjësisht pjesa e mbetur e objektit me dhoma në nënkulm. Me rastin e vizitës së saj 



më datë 26 prill 2008, ajo kishte parë se çdo gjë ishte rrafshuar me tokë. Toka në të cilën kanë 
qenë të ndërtuara objektet tani shfrytëzohet nga familja K.   
 
Ankuesja është gjithashtu pronare e livadhit që gjendet në Zhaç (Livade). Kjo pronë tani 
shfrytëzohet nga familja A. , të cilët janë duke i shfrytëzuar të gjitha rendimentet e saj.         

 
3.  Lidhur me pronën që gjendet në Gjurakoc, më 4 maj 2004 ankuesja ka parashtruar kërkesë 
pronësore në gjykatën komunale të Istogut. Kërkesa pronësore është drejtuar kundër 
komunës së Istogut dhe kundër Institucioneve të Përkohshme të Vetëqeverisjes të Kosovës. 
Ankuesja kërkon kompensimin e dëmeve ë shkaktuara ndaj pronës së saj. Ajo i konsideron 
autoritetet e lartpërmendura përgjegjëse në bazë të nenit 185 të Ligjit të RFJ-së mbi obligime 
(përgjegjësia e autoriteteve publike për dëmet e shkaktuara nga aktet e dhunës apo të 
terrorit). Lënda ende nuk është zgjidhur.   

 
 

II.  ANKESAT        
 

4.  Ankuesja kërkon reparacion nga UNMIK-u përmes kompensimit të dëmit të shkaktuar ndaj 
pronës së saj të plaçkitur dhe të shkatërruar, si dhe për rendimentet e tokës së saj nga data 
19 qershor 1999. Ajo gjithashtu kërkon nga UNMIK-u dhe KFOR-i që ta mbrojnë pjesën e 
mbetur të pronës së saj. 

 
Anëtarët  e Panelit mendojnë se ankuesja thirret në shkeljen e së drejtës së saj në pronë, të 
garantuar, në mes të tjerash, përmes nenit 1 të Protokollit nr. 1 të Konventës Evropiane për të 
Drejta të Njeriut (KEDNj).    

 
 

III.  PROCEDURA E ZHVILLUAR NË PANEL     
 
 

5. Ankesa është parashtruar më 5 maj 2008, dhe është regjistruar në të njëjtën datë.        
 

Më 3 qershor 2008, Paneli ka kërkuar që ankuesja të sqarojë disa gjëra. Ankuesja është 
përgjigjur përmes letrës së datës 16 qershor 2008.    

 
 

IV  LIGJI          
 
6.  Para se të shqyrtohej lënda lidhur me bazueshmërinë e saj, Paneli duhet të vendos për 
pranimin e ankesës, duke marrë parasysh kriteret e pranueshmërisë, të parapara në nenet 1, 
2 dhe 3 të Rregullores së UNMIK-ut nr. 2006/12.  

 
7.  Përkitazi me atë se ankuesja e konsideron UNMIK-un përgjegjës për shkeljet e pohuara të 
së drejtës së saj në pronë, anëtarët e Panelit mendojnë se ankuesja pohon se UNMIK-u nuk e 
ka mbrojtur atë ndaj ndërhyrjes së personave të tretë në të drejtën e saj në pronë. 

 
Në bazë të nenit 2 të Rregullores, Paneli ka kompetenca për ankesat lidhur me shkeljet e 
pohuara të të drejtave të njeriut që kanë ndodhur jo më herët se më datën 23 prill 2005, apo 
që rrjedhin nga faktet e ndodhura para kësaj date, në rastet kur këto fakte janë shkak i 
shkeljeve të vazhdueshme të të drejtave të njeriut. 
 
Për sa i përket pjesës së ankesës lidhur me dëmtimin e pronës së saj në Gjurakoc para 
dhjetorit 2002, Paneli nuk ka juridiksion. Në këtë aspekt, ankesa duhet të shpallet si e 
papranueshme. Për sa i përket pjesës së ankesës të ndërlidhur me dëmtimin e pronës së 



ankueses në Gjurakoc, të bërë më 17 mars 2008, duket se nuk ka pengesa në juridiksionin e 
Panelit.  
 
Për sa i përket pjesës së ankesës lidhur me mungesën e mbrojtjes ndaj uzurpimit të pohuar të 
pronave të saj në Zhaç, anëtarët e Panelit mendojnë se ankesa ka të bëjë me një shkelje të 
vazhdueshme. Në këtë pikë, nuk shtrohet pyetja e mungesës së juridiksionit të Panelit.  
 
Paneli megjithatë vënë pah se ankuesja nuk ka ngritur në mënyrë specifike para asnjë 
autoriteti çështjen e përgjegjësisë së UNMIK-ut. Andaj, shtrohet pyetja nëse ankuesja ka 
shterë të gjitha mjetet ligjore në dispozicion, ashtu siç parashihet përmes nenit 3.1 të 
Rregullores nr. 2006/12. Anëtarët e Panelit mendojnë se nuk mund të përcaktojnë 
pranueshmërinë e kësaj pjese të ankesës në bazë të dosjes së lëndës, dhe se rrjedhimisht 
është e nevojshme që në përputhje me Rregullën 30, par 1 (b) të Rregullores së tij të punës, 
ta njoftojë për këtë ankesë Përfaqësuesin Special të Sekretarit të Përgjithshëm. 
 
8.   Përkitazi me kërkesën e ankueses që UNMIK-u ta mbrojë pjesën e pashkatërruar të 
pronës së saj, anëtarët e Panelit konsiderojnë se ankuesja nuk ankohet lidhur me aktet ose 
lëshimet, përkitazi me të cilat ajo mund të thotë se ka qenë “viktimë” e shkeljes së cilësdo të 
drejtë të saj, siç parashihet në nenin 1.2 të Rregullores nr. 2006/12. Në këtë aspekt, ankesa 
duhet të shpallet si e papranueshme. 
 

 
SI RRJEDHOJË E KETYRE ARSYEVE, 

 
 

Paneli njëzëri, 
 

- VENDOS TË SHTYJË SHQYRTIMIN E ANKESËS LIDHUR ME MUNGESËN E 
MBROJTJES KUNDËR SHKATËRRIMIT TË PRONËS SË ANKUESES NË GJURAKOC MË 
17 MARS 2008 DHE KUNDËR UZURPIMIT TË POHUAR TË PRONËS SË ANKUESES NË 
GJURAKOC E NË ZHAÇ   
 
-  SHPALL TË PAPRANUESHME PJESËN TJETËR TË ANKESËS 

 
 
 
 
 
John J. RYAN         Marek NOWICKI   
Zyrtar ekzekutiv                                  Kryesues i Panelit  
 
 
 


